
ЗАХИДАЛ 89

	 

	АКБАР

	 

	1932 оны есдүгээр сарын 4

	 

	Бабур цэргийн эрдэм чадалтай, эрэмгий зоригтой байсан тул Умард Энэтхэгийн ихэнх нутгийг эзэлжээ. Тэр бээр Делид байсан афганы султаныг ялсан боловч ражпутийн түүхэнд баатрын ёсоор нэрд гарсан Читорынхны Рана Сангхаар удирдуулсан ражпутуудын омгийнхныг ялна гэдэг хэцүү асуудал байжээ. Тийнхүү Бабур хүү Хумаюндаа шийдэхэд бэрхтэй зорилт тавьж үлдээжээ. Хумаюн соёлтой, боловсролтой хүн боловч эцэг шигээ цэргийн хүн биш байжээ. Түүний шинэ эзэнт улс эмх замбараагүй болж, эцэс сүүлдээ 1540 онд Бабурын нас барснаас хойш арван жилийн дараа Бихарыг захирч байсан афганы Шерхан гэгч хүн Хумаюнд цохилт өгч, түүнийг Энэтхэгээс хөөн зайлуулжээ. Тийнхүү Моголуудын хоёр дахь их хаан арга буюу амь зулбан нуугдаж, гачаал зовлон амсан тэнүүчлэн амьдрахад хүрчээ. Түүний тийнхүү тэнүүчлэн явж байх зуур 1542 оны арван нэгдүгээр сард түүний эхнэрээс нэгэн хүү төржээ. Раджастаны цөлд төрсөн тэр хүү нь Акбар байжээ.

	Хумаюныг Перст зугтан очиход эзэн Тахмасп шах түүнийг нутагтаа хоргодуулсан байна. Шерхан Энэтхэгийн бүх засгийн эрхийг гартаа атган Шер˗шах хэмээх нэрээр өргөмжлөгдөн захирч байжээ. Түүний захирсан хугацаа хэдий богино боловч энэ хүн маш их авьяаслаг болохоо тэрхэн зуур харуулжээ. Юуны өмнө, гарамгай зохион байгуулагч хүн байжээ. Улс орныг чадварлагаар удирдан захирч, дайн дажин хийхийн хажуугаар газар эзэмшигчдээс албан татвар авах шинэ, илүү систем тогтоожээ. Харгис хатуу боловч Энэтхэгийг захирсан афганы бусад эзэд ер нь бусад хаадыг бодвол илүү авьяас чадвартай хүн байжээ. Гэвч авьяас чадвартай, хэмжээгүй эрхт эздэд тохиолддогийн нэгэн адил тэр бүх юмыг өөрөө шийддэг байсан учир түүний нас бармагц бүх зүйл нуран унажээ.

	Хумаюн тэр байдлыг ашиглан 1555 онд армиа авч Персээс хүрэлцэн ирээд ялалт хийж арван зургаан жилийн дараа дахин Делийн хаан болжээ. Гэвч удсангүй. Хагас жилийн дараа тэр шатнаас унаж өөд болжээ.

	Шер˗шах, Хумаюн хоёрын булшин дээр босгосон хөшөө буюу шарилыг зэрэгцүүлэн үзэхэд сонин билээ. Афган хааны булш Бихардын Шахашрамд байдаг. Уг хүнийг тэр л дүрээр нь гаргасан сүрлэг том хөшөө байдаг. Хумаюны хөшөө Делид байдаг. Тэр бол авсаархан, уран гоё хийцтэй хөшөө. Тэр хоёр чулуун хөшөөгөөр арван зургаадугаар зууны үед хаан ширээний төлөө өрсөлдөн байсан тэр хоёр хүний тухай сайн төсөөлөн мэдэж болох билээ.

	Тэр үед Акбар дөнгөж арван гурван настай байжээ. Тэр өвөг эцгийнхээ нэгэн адил балчир багаасаа хаан ширээнд өргөмжлөгджээ. Түүнийг асарч хамгаалдаг хүн нь Байрам˗хан буюу Хан˗Баба гэгч байжээ. Гэвч дөрөвхөн жилийн дараа Акбар өөр хүний ивээлд, өөр хүнээр удирдуулахаасаа залхан улс орныг удирдах ажлыг гартаа авсан байна.

	Акбар 1556˗аас 1605 оныг дуустал бараг тавин жил Энэтхэгийг захирч байжээ. Энэ бол Европт нидерландын бослого гарч, Англид Шекспир төрөн бүтээлээ туурвиж байсан үе. Энэтхэгийн түүхэнд Акбар алдар нэрээ мандуулсан хүн бөгөөд зарим талаар тэр Ашуг хааныг санагдуулдаг юм. Манай эриний өмнөх гуравдугаар зууны үед Энэтхэгийн эзэн хаан байсан, буддын шашинт тэр хүн, манай эриний арван зургаадугаар зууны үед Энэтхэгийн эзэн хаан байсан лалын шашинт хүн хоёр бараг нэг хүн шиг адилхан, бараг ижил үг хэлж байсан нь сонин хэрэг шүү. Хоёр их хүнийхээ үгээр Энэтхэг Эх орон өөрөө ч тэгж ярьсан байж болох билээ. Ашуг хаан өөрөө чулуун дээр сийлж бичүүлснээс өөрөөр түүний тухай бид маш бага зүйл мэдэх билээ. Харин Акбарын тухайд гэвэл бидний мэдэх зүйл их, түүний ордны хоёр түүхчин бидэнд дэлгэрэнгүй мэдээ бичиж үлдээжээ. Бас түүнтэй ирж уулзаж байсан гадаадынхан, ялангуяа түүнийг загалмайтны шашинд оруулахыг хичээж байсан иезуитүүд түүний тухай их зүйл бичиж үлдээжээ.

	Акбар бол Бабурын угсааны гурав дахь эзэн хаан юм. Гэвч Моголчуудыг харь нутгийнхан гэж үздэг хэвээр байсан тул цэргийн хүчээр засгийн эрхийг барьж байжээ. Моголуудын угсааныхан чухамхүү Акбарын хаанчлалын үед л Энэтхэгт батжин тогтож, шинж төрхөөрөө ч энэтхэг байдалтай болжээ. Чухамхүү түүний үет Их Моголуудын хаан хэргэмийг Европт хэрэглэх болжээ. Акбар хэмжээгүй эрхт эзэн хаан байжээ. Тэр үед Энэтхэгт хаад эздийн эрх мэдлийг хязгаарлах талаар бодож санадаг я үгүй байсан бололтой. Харин аз болоход Акбар ухаантай хүн байсан болохоор энэтхэгийн ард түмний сайн сайхны төлөө ихэд хүчин зүтгэжээ. Зарим нэг утгаар түүнийг энэтхэгийн үндэсний үзлийн өвөг эцэг ч гэж хэлж болох билээ. Улс орны дотор үндсээ гэх сэтгэлгээ хөгжөөгүй, шашин хагалан бутрааж байсан үед Акбар шашны салан тусгаарлах гэсэн санаархлын эсрэг нийт энэтхэгийн үндэсний сэтгэлгээг өргөн тавьжээ. Түүний оролдлого бүрэн биелээгүй ч гэсэн гаргасан хүчин чармайлт нь гайхам их амжилтад хүрсэн билээ.

	Тэглээ ч гэсэн энэ бүхэн нь ганц Акбарын ач гавьяа биш юм. Нэгэнт цаг хугацаа нь болоогүй, зохих тааламжтай нөхцөл бүрдээгүй цагт нэг ч хүн том зорилтыг амжилттай шийдвэрлэж үл чадна. Их хүмүүс, үйл явдлын явцыг хурдасгаж, өөрөө тийм нөхцөлийг бүрдүүлэх нь бий боловч уг их хүн өөрөө амьдран байгаа цаг үе, ноёрхон байгаа нөхцөлийнхөө бүтээгдэхүүн нь байдаг билээ. Акбар ч гэсэн мөн л тэр үеийн Энэтхэг орны бүтээгдэхүүн байжээ.

	Энэтхэгт үл үзэгдэгч хүчин хувь тавилангаар энэ оронд бүрэлдэн тогтсон хоёр соёл, хоёр шашныг нийлүүлэн хослуулах гэж хичээн зүтгэж байсан тухай би чамд үүний өмнөх нэг захидалдаа өгүүлсэн билээ. Уран барилгад шинэ стиль бий болсон тухай, Энэтхэгт хэл хөгжиж байсан тухай, ялангуяа урду ба хинд хэл хөгжиж байсан тухай би бас өгүүлсэн. Рамананд хийгээд Кабир, эсхүл Нанак зэрэг их шинэтгэгчид, шашны удирдагчдын тухай, ислам ба индуизмын нийтлэг шинжийг заан, тэдний шашны ёс үйлийг шүүмжилж, тэднийг нэгтгэн ойртуулах гэж тэд чармайсан тухай би бас ярьсан. Нэгдэж ойртох гэсэн үзэл санаа ихэд дэлгэрч байсан болохоор Акбар түүнийг мэдэрч ухааран түүнд дөхөм үзүүлсэн нь мэдээж хэрэг. Акбар шашныг тэгж хослуулах үзэл баримтлагчдын томоохон төлөөлөгч байлаа.

	Тэр төрийн зүтгэлтэн хүний хувьд өөрийн болон улс үндэстний хүч ямар байх нь тэгж нэгдэхээс шалтгаална гэж үзсэн нь магад. Акбар бол дайчин зоригтой авьяаслаг цэргийн жанжин байлаа. Ашугийг бодвол тэр дайн хийхээс хэзээ ч буцаж байсангүй. Гэхдээ тэр жад мэсээр ялалт байгуулахаас хайр хүндэтгэлээр ялалт байгуулахыг илүү баттайд үзэж байжээ. Тийнхүү Акбар аажим аажмаар энэтхэгийн сурвалжтан, энэтхэгийн олон түмнийг талдаа татаж чаджээ. Тэр мусульман биш хүн бүрээс албан татвар авдаг байсныг болиулж, бас индусын даяанч лам нараас албан татвар авахыг хоригложээ. Тэр ражпутийн сурвалжит гэр бүлээс эхнэр авч, хожим нь бас хүүгээ ражпутийн охинтой суулгаж, тийнхүү овог, цус хольсон гэр бүл, ургийг таашаан үздэг байжээ. Тэр сурвалжит ражпутуудыг эзэнт улсынхаа хамгийн өндөр албан тушаалд томилон ажиллуулжээ. Хамгийн зоригтой цэргийн жанжид, авьяас чадвартай сайд, мужийн захирагчдын дотор индустан хүн олон байлаа. Нэг үе Ман Сингх ванг Кабулын захирагчаар хүртэл томилон ажиллуулж байжээ. Акбар ражпут ба индустаны олон түмэнд нар хүнд олж авахын тулд өөрийн мусульман шашинт харц нарыгаа ч гадуурхах явдал гаргаж байжээ. Тэр бээр индустануудын дотор нэр хүнд олж чадсан бөгөөд Мевар нутгаас гаралтай нугаршгүй хатан зоригт Рана Пратап Сингх гэгчээс бусад бүх ражпутууд бөөнөөрөө ирж түүнд сөхрөн мөргөдөг байсан байна. Рана Пратап Акбарыг нэрийн төдий ч бүрэн эрхтэй байхыг эс хүлээн зөвшөөрчээ. Тэрээр тулалдаанд ялагдсан боловч Акбарын хараат болж танхил амьдарсанд орвол балар ой шугуйд аюул амсан амьдарсан нь дээр гэж үздэг ажээ. Бардам зант тэр ражпут бүхэл үеийн турш Делийн эзэн хааны эсрэг тэмцэж, түүнд сөгдөхөөс татгалзсаар байжээ. Тэр амьдралынхаа  сүүлийн жилүүдэд зарим нэг амжилт ч олж байсан байна. Зоригт тэр ражпутын тухай дурсгал Ражпутанд одоо хүртэл хадгалагдсаар бөгөөд түүний тухай олон сайхан домог дэлгэрчээ.

	Тийнхүү Акбар ражпутуудыг талдаа татаж, олон түмний дотор асар их нэр хүнд олж авчээ. Тэр бээр шашны зан үйл гүйцэтгэх мөн түүний ордонд хүрэлцэн ирэгч иезутийн шашны төлөөлөгчдийн хувьд ихэд хүлцэнгүй ханддаг байлаа. Харин лалын зарим ёс үйлийг үл тоомсорлон үзэх учир лалын язгууртан нар түүнийг үл хүндэтгэхээр барахгүй, нэг бус удаа бослого гаргаж эсэргүүцэж байв.

	Би түүнийг Ашугтай зэрэгцүүлж байсан, гэвч ингэж зэрэгцүүлснээс болж чи алдаатай ойлгоц авч болохгүй шүү. Тэр бол олон зүйлээр Ашугтай адилгүй байв. Акбар нэр алдарт их дуртай хүн байсан тул сүүл сүүлдээ эзэнт гүрний нутаг дэвсгэрийг өргөтгөх гэж элдвээр хөөцөлдсөн булаам эзлэгч болон хувирчээ. Иезуитүүдийн бичсэнээс үзвэл тэр, «хар ухаан сайтай, юмыг эрүүл саруулаар бодож сэтгэж чаддаг, ажил үйлдэлд хянуур хашир, хамгийн гол нь өгөөмөр санаатай, эелдэг зан ааштай хүн байжээ. Аливаа их хэргийг үүсгээд, дуусгаж чаддаг хүнд байдаг зоримог шийдмэг чанар нь энэ бүхэнтэй хосолсон байв... Тэр их сониуч зантай, юм юмыг сонирхон үздэг, цэргийн төдийгүй улс төрийн ажил үйлсийн талаар гүнзгий мэдлэгтэй, бас олон зүйлийн гар үйлдвэрийн талаар ихийг мэддэг байв... Эзэн хаан өөрийг нь гомдоосон хүмүүсийг хүртэл өгөөмөр сэтгэлээр өршөөн хэлтрүүлдэг байжээ. Тэр биеэ барьж чадахгүйд хүрэх нь ховор. Хааяа тийм үедээ зэрлэг мэт асар их дошгирон хилэгнэх боловч дорхноо тайтгаран тайвширна». Бичиж үлдээсэн энэ зүйлс бол түүний ордны хүмүүсийн үг биш, бусад орноос ирж Акбарыг ажиж мэдсэн харийн хүмүүсийн үг гэдгийг мартаж үл болно.

	Акбар асар их тэнхээ чадалтай, юманд гавшгай их шаламгай хүн байсан бөгөөд аюултай, зэрлэг ан агнахаас илүү зугаатай ажил түүнд байсангүй! Төр дайнч хүний зориг чадалдаа эрдэн заримдаа ой тойнд багтамгүй явдал ч үйлдэж байжээ. Есхөн өдрийн дотор Аграас Ахмадабад хүртэл алдарт аялал хийсэн явдал түүний гайхам их эрэмгийг илтгэнэ. Гуджаратад бослого гарахад Акбар цөөн хүнтэй армиа жолоодон дөрвөн зуун тавин милийн хол зам туулан Раджпутаны цөлийг огтлон тийш яаран очиж байжээ. Тэр бол гайхамшигт явдал байв. Тэр үед төмөр зам, автомашин гэж байгаагүйг чамд хэлэх юун.

	Энэ бүх чанарын зэрэгцээгээр их хүмүүс хүнийг биедээ татах увдистай байдаг гэж ярилцдаг. Акбар ч мөн адил тийм увдистай, хувийн зан төрхөөрөө бусдыг эедүүлэн татах чадалтай хүн байжээ. Түүний сэтгэл татам сайхан нүд «нарны гэрэлд туяарах тэнгисийн ус адил мэлтэлзэн байдаг» гэж иезуитууд урнаар төсөөлөн бичжээ. Энэ хүн одоо болтол биднийг бахдуулж түүний үнэхээр эрэлхэг жавхлант дүр төрх нь зөвхөн л хаан байснаа цаашгүй, эгэл олон хүнээс дээгүүр товойн тодорсонд гайхах юу билээ.

	Акбар нийт Умард Энэтхэг, Өмнөд Энэтхэгийг хүртэл байлдан эзэгнэж байлаа. Тэр Гулжарат, Бенгали, Ориссу, Кашмирыг, мөн Синд мөрнийг өөрийн эзэнт гүрний бүрэлдэхүүнд нэгтгэн захирч байжээ. Бас Төв ба Өмнөд Энэтхэгийг эзлэн авч тэндээс алба татдаг байжээ. Төв мужийн нэг хатан хаан Рани Дургавати ялагдсан боловч түүнийг хүндэтгэн үздэггүй байжээ. Рани Дургавати зоригтой, сайн хаан байсан бөгөөд Акбарт ямар нэг хор хохирол учруулаагүй ажээ. Өмнөд Энэтхэгт түүний арми Ахмаднагарыг захирч, бас нэг алдарт эмэгтэй хаан Чанд Биби гэгчийн эсрэг байлдахад хүрч байжээ. Тэр бол зоригтой, авьяаслаг эмэгтэй бөгөөд түүний эсэргүүцэл Моголуудын армид асар их сэтгэгдэл төрүүлсэн учир тэр их хүндэтгэл хүлээж байжээ. Харамсалтай нь, хожим түүнийг өөрийнх нь армийн дотроос дургүйцсэн нэг цэрэг алсан ажээ.

	Акбарын арми бас бүр Раны Пратапаас өмнө Читорыг бүслэн авч байжээ. Читорыг Джаймал баатарлагаар хамгаалж байжээ. Түүний нас барсны дараа жаухар гэдэг аймшигт үхлийн ёс болж Читор унасан байна.

	Акбар үнэнч олон сайн туслагчаар хүрээлүүлсэн байв. Тэдний дотроос голлох нь гэвэл ах дүү хоёр Файзи ба Абул˗л˗Фазл, мөн одоо хүртэл өдий төдий түүх домог яригдсаар байдаг Барбал нар юм. Сангийн яамны сайд нь Тодар Мал гэж байжээ. Чухамхүү тэр хүн улсын албан татварын системийг өөрчлөн явуулах болжээ. Тэр үед газар эзэмших систем гэж байгаагүй, газар эзэмшигчид буюу талукдарууд гэж байгаагүй ч чамд хэлэхэд сонин байх биз. Харин зөвхөн райотууд хэмээх хувь хувийн газар тариаланчид л байсан ажээ. Одоогийн райотварын систем гэдэг чухам тэр л байжээ. Одоогийн том газар эзэмшигчдийг англичууд л бий болгосон юм.

	Жайпурын хаан Ман Сингх бол Акбарын шилдэг цэргийн жанжны нэг байв. Акбарын ордонд байсан өөр нэг нэрт хүн бол алдарт дуучин Тансен билээ, түүнийг Энэтхэгийн дуучдын ариун шүтээн гэж үздэг байна.

	Акбарын нийслэл эхлээд Аград байж, тэр тэнд цайз бариулжээ. Дараа нь тэр Аграас арван таван милийн зайтай газар орших Фатихпур˗Сикрид шинэ хот бариулжээ. Тэнд Шейх˗Селим Читши гэгч гэгээнтэн амьдран сууж байсан учир тэр газрыг сонгон авчээ. Түүний бариулсан хот үзэсгэлэнт сайхан бөгөөд тэр үеийн английн нэгэн жуулчны хэлснээр «Лондоноос ч илүү том» байжээ. Тэр хот бараг арван таван жилийн турш эзэнт гүрний нийслэл байжээ. Хожим нь Акбар Лахог хотоор нийслэлээ хийсэн байна. Акбарын амбан сайд бөгөөд анд нөхөр Абу˗л˗Фазлын өгүүлснээр тэр бол «тухайн үеийнхээ оюун санаа, сэтгэл зүрхийг чулуу ба шаварт шингээсэн гайхам сайхан барилгуудын мандал байв. Фатихпур˗Сикри хийгээд түүний гоё сайхан сүм, алдарт Буланд Дарваза болон бусад олон барилгууд одоо хүртэл бий юм. Тэнд одоо хүн амьтан суудаггүй эзгүй боловч түүний өргөн гудамж талбайгаар эзэнт гүрний ул мөр харагдах шиг болдог билээ.

	Манай одоогийн Аллахабадыг мөн л Акбар байгуулсан юм. Тэгэхдээ тэнд бүр арт дээр үеэс хүн оршин суусан бөгөөд «Рамаяны» үед тэнд Праяга цэцэглэн мандаж байжээ. Аллахабадад байдаг цайзыг Акбар бариулсан юм.

	Акбар аян дайн хийх, их эзэнт гүрнээ эмхлэн нягтруулах гэж их зүтгэл гаргаж байсан нь мэдээж хэрэг. Хэдий тийм их ажилтай байсан ч гэсэн юманд хязгааргүй их сониуч, үнэнийг танин мэдэх гэж эрмэлздэг нь түүний нэг гоц чанар байв. Тэр сонирхсоны нь хариулж чадах хүн бүрд хандан асуудаг, янз бүрийн шүтлэгтэн хүмүүс түүн дээр ирж уулзан тэнгэрлэг тэр эзэн хаанд хамаг сэтгэл итгэлээ даатгадаг байлаа. Тэд хоорондоо янз бүрийн асуудлын талаар маргадаг Акбар түүнийг анхааралтай суун чагнаж олон зүйлийг асуун ярилцдаг байжээ. Тэр бээр ямар нэгэн шашин буюу хэсэг бүлэг ноёрхон байх явдал үнэнд нийцэхгүй гэж үзэж, ер нь түүний зарчим бол нийт шашны асуудалд хүлээцтэй байх явдал гэдэг байжээ.

	Акбарын үед тиймэрхүү ном хаялцаан, яриа маргаанд нэг бус удаа оролцож байсан нь лавтай түүний нэгэн түүхч Бадауни Акбарын тухай сонин зүйл бичиж үлдээснийг энд иш татъя. Бадауни өөрөө чин сүжигт лалын шашинтан байсан учраас Акбарын үйл ажиллагааг огт таашаан үздэггүй байжээ.

	«Эзэн дээдэс хүн бүрийн, ялангуяа лалын шашинтан бус хүн бүрийн санал бодлыг сонсон айлдаж, санаандаа таалагдсан бүхний нь хүлээн авч, эс таалагдсан бүхнийг орхидог байв. Хар бага наснаас эрийн цээнд хүртэл, ид залуугаас өвгөрч өтлөх хүртлээ эзэн дээдэс янз бүрийн их зам туулж, шашны анги бүлгийн элдэв янзын ёс заншлыг мэдэж, номоос олж болох бүхнийг олж үзэж исламын ёсонд нийцэх нийцэхгүйг нь ялган салгаж авдаг байв. Тийнхүү янз бүрийн нөлөөлөлд автан автсаар зарим нэг гол зарчмуудыг баримталсан итгэл бишрэлийн үзэл санаа сууж, аливаа хэтэрхийллээс зайлж чадагч сэтгэгчид байдгийн адил шашин бүрд ухаалаг хүмүүс байдаг юм байна, бүх улс үндэстний дотор ч шидийн хүчит авьяас билигтэн байдаг юм байна гэдэгт төгс итгэх итгэл яваандаа түүний сэтгэл зүрхнээ чулуун дээр сийлсэн зураг мэт гүнээ шингэжээ. Хэрвээ тийм жинхэнэ мэдлэгийг хаанаас ч олж авч болдог бол яагаад үнэн зөв юм заавал ганц нэг шашны хүртээл байх учиртай билээ?„» Тэр үед Европ янз бүрийн шашны асуудалд үнэхээр хүлцэшгүй ханддаг байсныг  чи санаж байгаа биз. Испани, Нидерланд хийгээд бусад орон газарт буруу номтныг гэсгээд цээрлүүлэх ажил дэлгэрч, католикууд ч, протестантууд ч бие биеэ хүлцэн тэсвэрлэхийг амьдын хар нүгэл хэмээн үздэг байлаа.

	Шашны янз бүрийн үзэл номлогчид Акбарыг өөрсдийн итгэл бишрэлд оруулах гэж он удтал цөхрөнгөө бартал маргаж мэтгэсээр байжээ. Шашин бүр л ямар нэгэн үнэний хувийг илтгэж байдаг юм бол тэр шашин ганц түүгээрээ яаж амьдарч чадах сан билээ? «Иезуитүүдийн хэлдгээр буруу, номтон сайн үйлийг өөрсдийн баримтлах хууль гэж үздэг байхад сарацинууд ч, загалмайтан ч мөн тэгж үздэг. Бид түүний алиныг нь дагавал зохих вэ?» гэж тэр нэг удаа тэмдэглэн хэлсэн байжээ (Иезуитууд индустануудыг буруу номтон хэмээн үздэг гэтэл «сарацинууд» бол мусульманууд шүү дээ. Иезуитүүдийн эцэг өвгөд португалчууд бөгөөд сарацин бол Испаничууд гэдгийг мэдэх учир тэд энэтхэгийн мусульманчуудыг мөн тэгж нэрлэдэг байлаа). Акбар зүй ёсны асуулт тавьж байсан боловч иезуитүүд түүнд дургүйцэн: «Юуг ч үнэн гэж үзэхгүй, сэтгэл санааг итгэл бишрэлд захируулахаас татгалзан буй энэ улсын шашингүйчүүд ердөө төөрөгдөлд оржээ. Ухаан буурай энэ хүмүүс эд юмсын тухай хүний ой тойнд оромгүй юм бодож суудгаараа сэтгэл ханан байнам» хэмээн бичиж байлаа. Шашингүйчүүдийг ингэж тодорхойлбол тэд манайд хэчнээн олон байх тусмаа төдий чинээн сайн билээ.

	Акбар ер нь ямар зорилт тавьж байсан нь төдий л тодорхойгүй юм. Тэр энэ асуудлыг цэвэр улс төрийн асуудал гэж үзэж байсан уу? Эсхүл улс үндэстнээ нэгдмэл байдлаар хөгжүүлэхийг эрмэлзсэн үүлнээс янз бүрийн шашныг нэг урсгал болгон нэгтгэхийг хичээж байв уу? Эсхүл шашны номлолыг удирдлага болгон үнэнийг олж мэдэхийг хичээж байв уу? Энэ бүхнийг би мэдэхгүй юу. Гэвч шашны шинэтгэгчээсээ тэрийн зүтгэлтэн тал нь л түүнд дийлэнх байсан гэж би болдог. Тэгэхдээ ямар ч зорилт тавьж байлаа гэсэн тэр «дин˗н илахи» гэдэг шинэ шашныг тунхаглаж өөрөө тэргүүн нь болж байжээ. Бусад бүх зүйлийн нэг адил шашны талаар ч тэр бүхнийг захирагч байх ёстой гэх тул хөл үнсэхээсээ эхлээд газарт үхэтхийн унаж сунаж мөргөх ёс зэрэг олон зүйлийг хүчээр нэвтрүүлжээ. Тэр шинэ шашин нь дэлгэрч чадсангүй. Гагцхүү лалынхны зэвүүг хүргэснээс өөр юм болсонгүй ажээ.

	Акбар бол жинхэнэ ёсны дарангуйлан захирагч

	байжээ. Тэглээ ч гэсэн улс төрийн либерал үзлийг тэр хэрхэн үздэг байсан нь сонин билээ. Хэрэв шашин шүтэх эрх чөлөөтэй байх ёстой юм бол ард түмэнд яагаад улс төрийн илүү эрх чөлөө эдлүүлдэггүй байв аа? Тэр шинжлэх ухааныг ихэд эрхэмлэн үздэг байх ёстой нь мэдээж билээ. Гэтэл, харамсалтай нь, тэр үед Европт зарим хүн энэ талаар ихэд санаа тавьж эхэлсэн байхад Энэтхэгт хараахан дэлгэрч эхлээгүй байв. Ном хэвлэх машин ч тавигдаагүй, боловсрол дэлгэрүүлэх ажил маш явцуу байжээ. Акбар бичиг үсэг мэддэггүй, өөрөөр хэлбэл, тэр бичиж ч чаддаггүй, уншиж ч чаддаггүй байсан гэдгийг дуулбал чи түүнээс юуг нь дуурайх сан билээ! Гэвч тэр их юм мэддэг. бусдаар ном дуудуулан уншуулах их дуртай байжээ. Түүний тушааснаар самгарди хэлний олон номыг перс хэлнээ хөрвүүлж байжээ.

	Индустануудын бэлэвсэн эхнэр үнэнчээ харуулах гэж галд шатаж үхдэг хийгээд цэргийн олзлогдогчдыг боол болгодог заншлыг тэр болиулсан тушаал гаргаж байсан нь сонин билээ.

	Акбар бараг тавин жил хаан суусныхаа дараа 1605 оны аравдугаар сард жаран дөрвөн насан дээрээ таалал төгсжээ. Түүний шарилыг Агрын ойролцоо орших Сикандрэд гоё сайхан бунхлан оршуулжээ.

	Акбарын хаанчилж байх үед Бенаресын ихэнх хэсэг болох Умард Энэтхэгт нэгдсэн мужуудын хөдөө нутгийнхан хүн бүр андахгүй мэдэх нэгэн хүн амьдран сууж байлаа. Тэр Акбар хийгээд ер нь аль ч хаанаас илүү их нэрд гарсан хүн байлаа.

	Тэр бол «Рамачаритаманас» буюу «Рамаяныг» хинди хэлээр бичсэн Тулси Даса билээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

